
Chantun ed Axpo han cumprà aczias da l’Alpiq
La regenza rispunda a la dumonda urgenta da la fracziun liberaldemocratica

DA MARTIN CABALZAR

■ La Repower duai restar vinavant ina
interpresa d’energia grischuna auto-
noma da l’economia privata. Ella vegn
manada tenor princips da l’economia
da manaschi e resta vinavant activa
sin plaun internaziunal.Quai respunda
la regenza grischuna ad ina dumonda ur-
genta inoltrada da la fracziun liberalde-
mocratica en connex cun la cumpra
d’aczias da Alpiq entras il chantun Gri-
schun e l’Axpo. «La Repower na duai
betg mo vegnir purtada fin a l’integra-
ziun d’in nov investider adattà, mabain
er suenter d’in investider ch’empermetta
ina garanzia cumpletta che la Repower
haja vinavant success en il martgà d’e-
lectricitad europeic sco interpresa inte-
grada verticalmain», scriva la regenza.
I saja planisà d’exequir la transacziun

durant l’emprim quartal da l’onn 2013.
Las cundiziuns dal dretg da concurrenza
da l’execuziun tenor dil dretg svizzer sa-
jan gia ademplidas, mancar manchian
mo anc las permissiuns resp. las confer-
mas da las autoritads da concurrenza da
l’Ungaria e da la Germania. Davart l’im-
port dal pretsch da la transacziun sajan
las partidas sa cunvegnidas da taschair.
Quai betg sco ultim per betg sminuir
nunnecessariamain la libertad d’agir per
l’implementaziun da la structura damira
cun integrar in terz investider, resp. in
acziunari substitutiv.

Cumprà la mesadad da las aczias
L’entschatta december aveva la regenza
communitgà ch’il chantun haja cumprà
la mesadad dal pachet d’aczias da 24,6%
da l’Alpiq. Tenor la communicaziun da
la regenza na duai il chantun dentant
betg salvar duraivlamain las aczias, ma-
bain transferir la gronda part da quellas
a curta fin a media vista ad in nov parte-
nari strategic (acziunari substitutiv).

Parts da las aczias duain plinavant vegnir
offridas a las vischnancas grischunas sur
in «vasch» separà.
Sco quai che la fracziun liberaldemo-

cratica constatescha ha questa fatschenta
ina dimensiun da passa 100 milliuns
francs. La Repower saja numnadamain
chapitalisada a la bursa cun radund 880
milliuns. Perquai pretenda la fracziun da
la pld che la regenza dettia scleriment
cumplet davart ils detagls da la transac-
ziun e davart las intenziuns dal chantun.
En spezial vuless la pld savair dapli davart
il pretsch da cumpra, il giudicament da
las ristgas per ils pajataglias, il construct
da participaziun da las vischnancas sco
era davart las cundiziuns envers il nov in-

vestider sco era davart ils ulteriurs pass
strategics, punctuescha il deputà Rudolf
Kunz (Cuira) en num da sia fracziun.

Ina materia cumplexa
En sia resposta conceda la regenza ch’i sa
tractia d’ina materia ordvart cumplexa
damai ch’ella tangheschia tant il dretg da
la bursa sco il dretg dals cartels. «Perquai
èsi schizunt stringent che betg tut ils de-
tagls da la transacziun pon vegnir fatgs
publics», punctuescha la regenza.
La regenza haja infurmà uschenavant

che quai saja isumma stà pussaivel la cu-
misssiun da gestiun, la cumissiun per
ambient, traffic ed energia sco er la cu-
missiun predeliberanta concernent l’ini-

ziativa da charvun. Davart ulteriurs pass
vegnia la regenza ad infurmar uschespert
ch’ils cuntegns correspundents hajan
cuntanschì il grad da concretisaziun ne-
cessari. Cun quai haja la regenza ademplì
sia obligaziun d’infurmaziun en il rom
da sias pussaivladads.
Tant chantun Grischun sco Axpo

menziunan che il pachet da las aczias
cumpradas da mintgamai 12,3% na
duaia betg vegnir prendì si permanenta-
main en lur portafigls, mabain vegnir
trasferids a curta fin a mesa vista per
grondas parts (min. 15,6% fin max.
21,4%) ad in nov partenari strategic
(acziunari substitutiv) sco proprietad
(structura damira). Latiers planisescha il

chantun da surpigliar da sia part d’aczias
cumprada da nov da 12,3 % fin 3% per-
manentamain en ses agen effectiv.

Era las vischnancas pon sa participar
Fin sis pertschient ulteriuras aczias da Re-
power duain medemamain vegnir surpi-
gliadas ed integradas entaifer in spazi da
temp stimà da 5 onns en structuras sepa-
radas, tar las qualas las vischnancas duaian
esser participadas e las qualas ellas pon gi-
dar a concepir activamain. Questa «socie-
tad da participaziun da las vischnancas»
n’exista anc betg. Ellas stoppian pir anc
vegnir definidas pli detagliadamain en il
discurs politic. Almain 3,3% da las parts
d’aczias dal chantun che restan duaian
vegnir vendidas communablamain cun la
participaziun cumprada da nov da l’Axpo
da 12,3%ad in acziunari substitutiv adat-
tà ord vista strategica.

Garantir la cuntinuitad da
l’aczunariat da Repower

Tant chantun sco Axpo na vulan nagin
rinforzament da la controlla da la Repo-
wer, scriva la regenza. Omaduas partidas
veglian garantir la cuntinuitad da l’ac-
ziunariat da la Repower e contribuir cun
quai vinavant a la stabilitad da l’interpre-
sa. Per la fasa transitorica mantegnan
tant il chantun sco l’Axpo las relaziuns
da pussanza vertenta tar la cumposiziun
dal cussegl administrativ da la Repower.
Il chantun nomineschia vinavant sis
commembers e l’Axpo trais commem-
bers. «Ils trais commembers vertents da
l’Alpic vegnan occupads da nov com-
munablamain da commembers inde-
pendents e cumpetents sin proposta da
l’Axpo tar la radunanza generala dals 15
damatg 2013.Tut ils conclus impurtants
per la Repower dovrian ultra da quai me-
demamain l’unanimitad da las partidas,
quai vul dir il consentiment tant dal
chantun sco da l’Axpo (dretg da veto).Tar ils conclus impurtants da Repower resalva il chantun ses dretg da veto. MAD

«Soluziun optimala per la Rumantschia»
Las universitads da Turitg e Friburg collavuran

L’Universitad da Friburg vegn a porscher er en avegnir prelecziuns da rumantsch. KEYSTONE

